
Монгол Улсын Их Хурлын 2014 оны хаврын ээлжит чуулганы 
Эдийн засгийн байнгын хорооны 06 дугаар сарын 27-ны 

өдөр (Баасан гараг)-ийн хуралдааны 

гар тэмдэглэл


Байнгын хорооны дарга, Улсын Их Хурлын гишүүн Б.Гарамгайбаатар ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 18 гишүүн ирж, 94.7 хувийн ирцтэйгээр хуралдаан 12 цаг 35 минутад Төрийн ордны “А” танхимд эхлэв.

Тасалсан: Л.Энх-Амгалан.

Нэг. Харилцаа, холбооны тухай хуульд нэмэлт, өөрчлөлт оруулах тухай хуулийн төсөл /Засгийн газар 2014.6.18-ны өдөр өргөн мэдүүлсэн,  анхны хэлэлцүүлэг/

Хэлэлцэж буй асуудалтай холбогдуулан Харилцаа холбооны зохицуулах газрын дарга Б.Балгансүрэн, мөн газрын Зах зээл, үнэ тарифын албаны Өрсөлдөөний зохицуулалт хариуцсан мэргэжилтэн Л.Гантулга, Засгийн газрын Хэрэг эрхлэх газрын Мэдээллийн технологийн хэлтсийн дарга Ч.Даваажамц нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Н.Мөнхзэсэм нар байлцав.

Б.Гарамгайбаатар: -Харилцаа, холбооны тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь батлах горимын саналыг дэмжиж байгаа гишүүд гараа өргөнө үү.

Зөвшөөрсөн:                         10

Татгалзсан:
                           2
    
Бүгд:


              12

Гишүүдийн олонхын саналаар дэмжигдлээ.

Төслийг анхны хэлэлцүүлэгт бэлтгэсэн тухай Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн  Х.Болорчулуун танилцуулахаар тогтов.

Уг асуудлын 12 цаг 40 минутад хэлэлцэж дуусав.

Хоёр. “Монгол Улсын 2013 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2014.06.18-ны өдөр өргөн мэдүүлсэн, хоёр дахь хэлэлцүүлэг/

Хэлэлцэж буй асуудалтай холбогдуулан Сангийн яамны Төрийн сангийн газрын дарга Ч.Тавинжил, мөн яамны Санхүүгийн бодлого, өрийн удирдлагын газрын Баялгийн сангийн хэлтсийн дарга Б.Төгөлдөр, Монгол Улсын Ерөнхий аудитор А.Зангад, Үндэсний аудитын газрын Гүйцэтгэлийн газрын дарга С.Төмөрхүү, мөн газрын Санхүүгийн аудитын газрын менежер С.Оюунгэрэл, менежер Ц.Ойдов,  ахлах аудитор С.Сэржхорол, Эрчим хүчний яамны Төрийн захиргааны удирдлагын газрын дарга  Л.Батсайхан нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Н.Мөнхзэсэм нар байлцав.

Тогтоолын төсөлтэй холбогдуулан Барилга, хот байгуулалтын сайд Ц.Баярсайхан үг  хэлэв.


Б.Гарамгайбаатар: -“Монгол Улсын 2013 оны төсвийн гүйцэтгэлийг батлах тухай” Улсын Их Хурлын тогтоолын төслийн хоёр дахь хэлэлцүүлгийн санал, дүгнэлтийг Төсвийн зарлагын хяналтын дэд хороонд хүргүүлэхийг дэмжиж байгаа гишүүд гараа өргөнө үү.

Зөвшөөрсөн:                          9

Татгалзсан:
                           3
    
Бүгд:


              12

Гишүүдийн олонхын саналаар дэмжигдлээ.

Гүйцэтгэлийг хоёр дахь хэлэлцүүлэгт бэлтгэсэн тухай Байнгын хорооноос гарах санал, дүгнэлтийг Төсвийн зарлагын хяналтын дэд хороонд Улсын Их Хурлын гишүүн  Н.Батбаяр танилцуулахаар тогтов.

Уг асуудлын 12 цаг 50 минутад хэлэлцэж дуусав.

Гурав. Газрын тосны тухай /шинэчилсэн найруулга/ болон холбогдох бусад хуульд нэмэлт, өөрчлөлт оруулах тухай хуулийн төслүүд /Засгийн газар 2014.05.23-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Уул уурхайн яамны Стратегийн бодлого, төлөвлөлтийн газрын дарга Ч.Отгочулуу, мөн яамны Хуулийн хэлтсийн мэргэжилтэн  Ц.Шаравсампил, Газрын тосны газрын дарга Г.Өлзийбүрэн, мөн газрын Хайгуул судалгааны хэлтсийн дарга О.Энхбаяр, Гэрээлэлт, эрх зүйн тасгийн дарга Ч.Амгалан, Газрын тосны газрын ерөнхий санхүүч Б.Оюун нарын бүрэлдэхүүнтэй ажлын хэсэг оролцов.

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Ш.Ариунжаргал нар байлцав.

Төслүүдийг эцсийн хэлэлцүүлэгт бэлтгэсэн тухай ажлын хэсгийн танилцуулгыг Улсын Их Хурлын гишүүн Д.Зоригт танилцуулав. 

Улсын Их Хурлын гишүүн, ажлын хэсгийн ахлагч Ц.Нямдорж уг хуулийн төслийг дараагийн 7 хоногт ажлын хэсэг дээр дахин ярилцсаны дараа Байнгын хороогоор хэлэлцүүлэх нь зүйтэй гэсэн санал гаргасан тул хуралдаан даргалагч төслийг дараагийн хуралдаан руу шилжүүлэв.

Хуралдаан 13 цаг 05 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН 



ХОРООНЫ ДАРГА                                                            Б.ГАРАМГАЙБААТАР                   


Тэмдэглэл хөтөлсөн:

ПРОТОКОЛЫН АЛБАНЫ 

ШИНЖЭЭЧ



                                      М.НОМИНДУЛАМ
МОНГОЛ УЛСЫН ИХ ХУРЛЫН 2014 ОНЫ ХАВРЫН ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 06 ДУГААР САРЫН 27-НЫ 

ӨДӨР (БААСАН ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ


Нэг. Харилцаа, холбооны тухай хуульд нэмэлт, өөрчлөлт оруулах тухай хуулийн төсөл /Засгийн газар 2014.6.18-ны өдөр өргөн мэдүүлсэн, анхны хэлэлцүүлэг/

Б.Гарамгайбаатар: -Тийм байна. Тэгвэл санал хураалтаа явуулъя. Асуух асуулт байхгүй. Саналын томьёоллоо уншъя. Зарчмын зөрүүтэй саналын томьёолол болоод байна. Зарчмын зөрүүтэй саналын томьёоллоор санал хураалт явуулъя.

“2/8 дугаар зүйлийн 8.13 дахь хэсэг


8.13.Зохицуулах хороо нь зарим чиг үүргээ хэрэгжүүлэхдээ гэрээний үндсэн дээр бусдаар гүйцэтгүүлж болно” гэсэн томьёолол байна. Энэ томьёоллыг дэмжиж байгаа гишүүд гараа өргөнө үү?


Ц.Баярсайхан: -Заавал тэгж бичих хэрэг байгаа юм уу? Засгийн газрын тухай хуульд төрийн бус байгууллагад эрхээ шилжүүлж болно гээд Засгийн газар дээр шийдвэр гаргаад явж болно шүү дээ. 

Б.Гарамгайбаатар: -Ерөнхий заалтууд уу? Тэгвэл хуучнаар нь үлдээж болно гэсэн үг болох гэж байна. 

Б.Балгансүрэн: -Радио долгионы хуульд батлах ажил байгаа.

Б.Гарамгайбаатар: -Хуучин Зохицуулах хороонд хуульд заасан бүрэн эрхээ хэрэгжүүлэхдээ гэрээний үндсэн дээр бусдаар гүйцэтгүүлж болно гэсэн байна. Зарчмын зөрүүтэй биш, найруулгын шинж чанартай болох гээд байна. Тэгвэл анхныхаараа явна биз. Найруулгаар санал хураалт явуулъя. Зарчмын зөрүүтэй санал гараагүй учраас Харилцаа, холбооны тухай хуульд нэмэлт, өөрчлөлт оруулах тухай хуулийн төслийг дэгийн тухай хуулийн 16.3-д зааснаар анхны хэлэлцүүлгээр нь батлах горимын саналаар санал хураалт явуулъя. Дэмжиж байгаа гишүүд гараа  өргөнө үү? Дээр нь Батцогт, Батхүү, Ганбат гишүүн хажуугийн Байнгын хорооны хуралд давхар сууж байгаа шүү.

12-оос 10.


Дэмжигдлээ.


Санал, дүгнэлтийг Болорчулуун гишүүн үргэлжлүүлээд унших юм байна.


2013 оны төсвийнхөн ирсэн үү? Оруулчих. 


Хоёр. “Монгол Улсын 2013 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2014.06.18-ны өдөр өргөн мэдүүлсэн, хоёр дахь хэлэлцүүлэг/

Ажлын  хэсгийн нэрс. Ажлын  хэсгийнхнийг оруулаач. Ажлын хэсгийг танилцуулъя Ч.Тавинжил Сангийн яамны Төрийн сангийн газрын дарга, нэрийг дуудсан  хүмүүс босоод байгаарай. Б.Төгөлдөр Сангийн яамны Санхүүгийн бодлого, өрийн удирдлагын газрын Баялгийн сангийн хэлтсийн дарга, А.Зангад Монгол Улсын Ерөнхий аудитор, С.Төмөрхүү Үндэсний аудитын газрын Гүйцэтгэлийн газрын дарга, С.Оюунгэрэл Санхүүгийн аудитын газрын менежер, Ц.Ойдов менежер, Батсайхан ахлах аудитор, С.Сэржхорол ахлах аудитор, Батсайхан Эрчим хүчний яамны Төрийн захиргаа, удирдлагын газрын дарга эдгээр хүмүүс оролцож байна. Үндэсний аудитын газар болон Сангийн яам болон Эдийн засгийн байнгын хорооны эрхлэх асуудлын хүрээнд багтдаг төсвийн ерөнхийлөн захирагч нараас асуух асуулттай гишүүд байна уу? Алга байна. Үг  хэлэх гишүүд байна уу? Баярсайхан сайд.

Ц.Баярсайхан: -2013 оны төсвийн гүйцэтгэлийн талаар Аудитаас гаргасан дүгнэлт байгаа л даа. Зангад даргаа дараа нь аудитынхаа дүгнэлтийг зарим юмыг нь тодорхой болгож хэлэх ёстой. Жишээ нь, албан томилолт хэтэрсэн гээд Барилга, хот байгуулалтын сайд 53 сая төгрөг гэж байгаа юм. Үүний цаана нь зөвхөн гадаад томилолт биш шүү дээ. Манай яам, сайдын  хувьд гадаад томилолт хэтрээгүй, сайдын багцад байгаа Азийн хөгжлийн банкны “Мон 2302” төсөл дээр 28 сая төгрөгөөр хэтэрсэн байгаа юм. Энэ нь төсвийн тодорхой зохицуулалтгүй зардлаас Америк руу төсөл хэрэгжүүлж байгаа байгууллагын мэргэжлийн хүмүүсийг явуулсан зардал гаргаж ирж байгаа тэрийг ангилах зардал байхгүй учраас гээд хүмүүс нь гадаад явсан гэж тавьсан болохоос энэ гадаад томилолтын зардал биш. Тэгээд газрын харилцаан дээр зардал хэтэрсэн байгаа юм. Ингээд сайд нь төсөв хэтрүүлсэн юм шиг би өнгөрсөн жил ганцхан удаа гадагшаа явсан. Үүнийг ялгаж салгаж хэлж өгвөл сайн байна. Дээр нь төсвийн гадуур 102 данс байна гэсэн, Төсвийн хууль 2013 оноос эхлээд мөрдөгдөж эхэлж байгаа. Үүнээс өмнө зөндөө данс байснаас цэгцлэгдээд хэдэн данс үлдсэн юм шиг байна. Энэ дансан дээр манайхтай холбоотой данс байхгүй. Машин 220 хэдэн хүн гэж яриад байгаа юм, энэ яг хаана байгаа юм бэ? Шийдвэртэй үүргээ өгөх хэрэгтэй юм, үүнийгээ зогсоо гээд, энэ дансаа хаа гээд ийм юмнуудаа Их Хурал дээр дараа орж ирэхдээ тодорхой хэлээд Ерөнхий сайд өгөхдөө ерөнхий үгээр биш, яг тухайлсан чиглэлээр өгдөг байвал зүгээр байгаа юм. Би санал хэлж байна.

Дээр нь төрийн албан хаагчдын орон тоо нэмэгдсэн байна. Манай дээр 56 хүнээр нэмэгдсэн байна. Тэр нь хаана нэмэгдсэн бэ гэхээр Улаанбаатар хотын Газрын харилцаа, Өмчийн газар  хоёрыг нэгтгээд Өмчийн газраас нь 58 хүн Газрын харилцаа, Өмчийн газар гэдэг рүү орсон юм. Тэгвэл нөгөө өмчийн харилцаа гэдэг байсан 58 хүн чинь хасагдах ёстой шүү дээ. Тэр шилжилт нь хийгдээгүйгээс болоод орон тоо нэмэгдсэн  гэж харагдаж байна. Ер нь бол 6697 гэдгийг ялгаад, сургууль, эмнэлэг, цэцэрлэг орсон нь ийм байна, энэ нь хэтэрсэн байна гэдэг дүгнэлтийг тодорхой хэлээд тэгээд Засгийн газарт чиглэлээ өгчих юм бол энэ талаар тодорхой хэмжээнд арга хэмжээ авч болох бололцоо гарах байх гэж бодож байна. Үүнийгээ дараа жилээс анхаараарай гэж хүсэж байна. 


Б.Гарамгайбаатар: -Үг хэлж дууслаа. Монгол Улсын Их Хурлын чуулганы хуралдааны дэгийн тухай хуулийн 26.4.2-т заасны дагуу Монгол Улсын 2013 оны төсвийн гүйцэтгэлийг батлах нь зүйтэй гэсэн Байнгын хорооны санал, дүгнэлтийг Төсвийн зарлагын хяналтын дэд хороонд хүргүүлэх нь зүйтэй гэсэн томьёоллоор санал хураалт явуулъя. Дэмжиж байгаа гишүүд гараа өргөнө үү?

12-оос 7.


Дээр нь Батхүү, Ганбат гишүүн байгаа шүү.


12-оос 9.


Дэмжигдлээ. Санал, дүгнэлтийг Төсвийн зарлагын хяналтын дэд хороонд хэн байдаг билээ? Батбаяр гишүүн танилцуулъя.


Газрын тосны тухай хуулийн шинэчилсэн найруулгын төсөл холбогдох бусад хуулийн төслүүд эцсийн хэлэлцүүлэг байгаа юм.


Гурав. Газрын тосны тухай /шинэчилсэн найруулга/ болон холбогдох бусад хуульд нэмэлт, өөрчлөлт оруулах тухай хуулийн төслүүд /Засгийн газар 2014.05.23-ны өдөр өргөн мэдүүлсэн, эцсийн хэлэлцүүлэг/

Нямдорж гишүүн хаана байна вэ? Нямдорж гишүүнийг хүлээх үү? Нямдорж гишүүнд хэлье. Газрын тосны тухай хуулийн шинэчилсэн найруулгын төсөл болон холбогдох бусад хуулийн төслүүдийн эцсийн хэлэлцүүлэгт бэлтгэсэн талаарх ажлын хэсгийн танилцуулгыг Улсын Их Хурлын гишүүн Д.Зоригт танилцуулна. 

Д.Зоригт: -Анхны хэлэлцүүлгээр чуулганаас дэмжлэг авсан 20 заалт дээр ажлын хэсэг дахин ярилцсан. Тэгээд бичлэг, найруулгыг илүү тод болгох, дотор нь бүлэг заалтыг дунд нь зохистой болгох чиглэлээр саналын томьёолол бэлдсэн байгаа. Үүн дээр нэмж хэлэх нэг зүйл бол би чуулганы хуралдаан дээр хэлж байсан, дээрээс нь Их Хурлын даргаас өгсөн чиглэлээр 20 заалт дээр өөрчлөлт орж байгаа. Зарчмын өөрчлөлт биш, үг үсэг, найруулга, хуулийн техник, технологид нийцүүлж хийсэн ийм заалтууд байгаа юм. Үүн дээр Нямдорж гишүүн оруулаагүй байна. Болорчулуун гишүүн бид нар хуулийн төслийн 45-ын 2 дахь заалтаас 17.4.2 буюу газрын тосны нөөцийн төлбөртэй холбогдсон заалтыг хасъя гэсэн ийм санал байгаа. Үүнийг хэлэлцүүлж санал хураая гэж бодож байгаа. Энэ ямар учиртай юм бэ гэхээр 45.2 дугаар заалт бол энэ хууль батлагдсанаас хойш одоо гэрээтэй ажиллаж байгаа талбайн хувьд 45.2-д заасан төлбөр, зардал, өртөг нөхөлт, бүтээгдэхүүн хуваалтыг энэ хууль батлагдахаас өмнө гэрээнд заасан хувь хэмжээгээр зохицуулна гэсэн ийм заалт байгаа юм л даа. 

Энэ дотроосоо 17.4.2 бол нөөцийн төлбөртэй холбоотой заалт байгаа. Тэгэхээр Монгол Улсад нөөцийн төлбөргүй талбай ганц байгаа, энэ бол 19 дүгээр талбай байгаа0 төлбөртэй. тэгэхээр энэ заалт гарснаар ямар үр дагавар үүсэх вэ гэхээр бүтээгдэхүүн хуваах гэрээ байгуулсан гэрээлэгчтэй Засгийн газар, Ашигт малтмалын газар хэлэлцээ хийх боломж бүрдэх юм. Гэрээг Иргэний хуулийн дагуу хоёр тал зөвшилцөж гэрээнд нэмэлт, өөрчлөлт орно, тохиролцож чадвал өөрчлөлт орно, тохиролцож чадахгүй бол хуучнаараа явна гэсэн үг. Тийм учраас нөөцийн төлбөртэй холбогдсон 17.4.2 гэсэн заалтыг 45.2-оос хэлэлцүүлэг дээр санал хурааж 3-ны 2-оор хасаж өгөөч гэсэн санал оруулж байгаа. Нэмэлт тайлбарыг Болорчулуун гишүүн хийх байх.


Б.Гарамгайбаатар: -Зоригт гишүүнд баярлалаа. Ажлын хэсгийг танилцуулъя. Ч.Отгочулуу Уул уурхайн яамны газрын дарга, Г.Өлзийбүрэн Газрын тосны газрын дарга, О.Энхбаяр Газрын тосны газрын Хайгуул, судалгаа хэлтсийн дарга, Ч.Амгалан Газрын тосны газрын Гэрээлэлт, эрх зүйн тасгийн дарга, Б.Оюун Газрын тосны газрын ерөнхий санхүүч, Ц.Шаравсампил Уул уурхайн яамны Хуулийн хэлтсийн мэргэжилтэн эдгээр хүмүүс оролцож байна. Танилцуулгатай холбогдуулаад асуух асуулттай гишүүд байна уу? Алга байна, асуулт асуух гишүүн байгүй учраас дэгийн тухай хуулийн 23.2.1-д нэгдсэн хуралдаанаар анхны хэлэлцүүлгийг явуулах үед төслийн зарим зүйл, заалтыг гүйцээн боловсруулах чиглэл өгсөн бол санал хураалт явуулж болно гэж заасны дагуу 3-ны 2-оор санал хураах горимын санал гаргаж байна. Жагсаалтыг та бүхэнд тараагаад өгсөн, ажлын хэсгээс гаргасан жагсаалт гишүүдэд байгаа. Тэгэхээр 14 саналаар санал хураалт явуулах горимын саналыг дэмжье гэдгээр санал хураалт явуулъя. Дэмжиж байгаа гишүүд гараа өргөнө үү?

Ц.Нямдорж: -Уучлаарай гишүүд ээ, би жаахан будлиан тарчих шиг боллоо. Ирэх 7 хоногт чуулган хуралдана, ирэх 7 хоногт ажлын хэсэг эцэслэж хуралдаад Байнгын хороонд санал оруулаад нэг тийшээ болгоод 4, 5 дахь өдрийн хуралдаан дээр аль нэгээр нь батлуулна гээд ерөнхийдөө Их Хурлын удирдлага Байнгын  хорооны удирдлагатай ойлголцсон шүү дээ. 

Хоёрдугаарт, өнөөдөр хууль номоороо Байнгын хороо хуралддаг өдөр биш шүү дээ. Чуулган хуралддаг өдөр шүү дээ. Ямар будлиан хутгах гэж юм хийгээд байгаа юм бэ? Энэ чинь хуулиар тогтоосон Байнгын хорооны өдөртэй шүү дээ. Ажлын хэсгийн хуралдаанд Зоригт гишүүн бид хоёр байсан, Батцогт гишүүн ажилтай байсан учраас ирээгүй, энэ яригдаад байгаа саналаар чинь Батцогт гишүүнийг байлцуулж байж дахин ажлын хэсэг дээр эцэслэх шаардлага байгаа юм. Одоо энэ хууль чинь  хууль бус хурал болж байна. Ажлын хэсэг дээр эцэслээгүй томьёолол орж ирж хураагдаж байна. Өглөө энэ саналыг Тамгын газрынхан надад өгсөн. Би үүнийг чинь нэг бүрчлэн үзэж байж Болорчулуун гишүүний яриад байгаа заалт байгаа түүнтэй сайн тулгаж, ойлгож байж оруулах шаардлага байна. Үүнийгээ  жаахан хойшлуулаад өг. Их Хурлынхаа ажлыг хууль номын дагуу явуул, чуулганыг хуралдуул, чуулган хуралддаг өдөр Байнгын хороо хуралдуулж будлиан хутгахаа боль. Бушуу туулай борвиндоо баастай байдаг, энэ дундаас чинь алдаа гардаг. Газрын тосны хууль дээр хэчнээн их санал хураалт  явагдав, энэ чинь юу байсан бэ гэхээр түрүүчийн хууль чинь батлагдсан бол ямар будлиантай зүйл болох байсан бэ гэдгийн баримт ердөө энэ. Төр шийдвэр гаргахдаа 7 хэмжиж байж нэг огтлох зарчимтай байх ёстой юм. Хурдан хурдан гүйлгээд байхаар чинь дундаас нь ийм алдаа гардаг юм. Үүнийг ойлгож үзээч дарга нар минь. Өөрөөр хэлбэл ажлын хэсэг эцэслэж тохироогүй, ойлголцоогүй дахин хуралдаж байж ярих асуудал явж байна шүү. Энэ хураагдаад байгаа санал бол зөвхөн ажлын хэсэг, Засгийн газрын нөхдүүд байж байгаад Зоригт гишүүн, бид хоёр байж байгаад хоорондоо ойлголцож ерөнхийдөө үүн дээр ярья гэдэг тогтсон хувилбар шүү. Энэ Тамгын газрын бэлтгэсэн юмыг дахиж ажлын хэсэг яриад тэгээд бид хоёр ирэх 7 хоногт батлуулъя гэж бодож байсан юм. 

Б.Гарамгайбаатар: -Нямдорж гишүүний үгийг сонслоо. Тэгэхээр ажлын хэсэг дээр санал хураалт явуулаагүй юм бол ямар ч арга байхгүй. Өчигдөр орой чуулган дээр шийдвэр гаргаад Их Хурлын даргын шийдвэр гараад Байнгын хороо хуралдаж байгаа шүү дээ. 

Ц.Нямдорж: -Өнгөрсөн саналуудыг бид яасан бэ гэхээр нэг бүрчлэн зүйл зүйлээр нь гар өргөж бид гурав хураасан юм, тэгж байж Байнгын хороонд оруулсан юм. Үүн дээр бид гурав гар өргөөгүй. Зоригт гишүүн бид хоёр зарчмын хувьд үүн дээр яриад Батцогт гишүүн байгаагүй учраас өнгөрсөн. Энэ бол ажлын санал. 

Б.Гарамгайбаатар: -Тэгвэл одоо ажлын хэсэг хуралдах боломж байгаа юм уу?

Ц.Нямдорж: -Би дахиад та нарт хэлье. Өнөөдөр үүнийг батлуулж амжихгүй, ирэх 7 хоногийн чуулганаар батлуулна. 

Б.Гарамгайбаатар: -Тэгвэл энэ асуудлыг хэлэлцэх боломжгүй. Зоригт.

Д.Зоригт: -Би өнөөдөр Эдийн засгийн байнгын хороог хууль бусаар хуралдаж байна гэж ерөөсөө бодохгүй байгаа шүү. Их Хурлын дарга, бүлгийн дарга нар зөвшилцөөд өнөөдөр бүх Байнгын хороог тавиад хуралдаж байгаа. Угаасаа 4, 5 өдөр яаралтай үед хуралддаг. Чуулган завсарлах хуулийн хугацаа 07 дугаар сарын 01-нээр дуусаж байгаа учраас Их Хурлын даргаас өгсөн чиглэлийн дагуу бүлгийн дарга нар тохиролцсоны дагуу Газрын тосны хууль, Ашигт малтмалын хууль гарга гэж чиг өгсний дагуу хуралдаж байна гэж бодож байгаа. Тийм учраас өнөөдөр үүн дээр маргалдаад явах вэ, Батцогт гишүүн байгаа, Нямдорж гишүүн бид гурав ажлын хэсгийг хуралдуулаад энэ саналуудаар нэг бүрчлэн санал хураагаад эргээд оруулаад ирж болно. Байнгын хороо дараагийн асуудлаа хэлэлцээд явах нь зүйтэй болов уу.

Б.Гарамгайбаатар: -Тэгж болно.

Ц.Нямдорж: -Би дахиад хуулийн юм ярья. Энэ 7 хоногийн хэлэлцэх асуудлын төлөвлөгөөнд Энхболд даргатай өнгөрсөн 7 хоногт ярьж байгаад Газрын тосны асуудал ороогүй юм. 

Б.Гарамгайбаатар: -Өчигдөр шийдвэр гаргасан байна.

Ц.Нямдорж: -Даргын зөвлөлийн хурал чинь 5 дахь өдөр хуралдаад дараагийн 7 хоногийн асуудлыг  хэлэлцдэг юм. Би Их Хурлын дарга байсан хүн. Дундуур нь даргын зөвлөлийн хурал хэлэлцэж дэглэм өөрчилнө гэж байдаггүй юм. Сүүлийн үед Их Хурлын дарга ганцаарчилсан тоглолт Их Хурал дээр хийж эхэллээ шүү. Үүний  нэг хэлбэр энэ шүү. 07 дугаар сарын 01-нд хугацаа дуусдагийг би мэднэ. Хуульд тэгээд заачихсан байдаг юм. Тэгэхдээ ажлын шаардлага байдаг юм бол Их Хурлын дарга захирамж гаргаад 5, 10 хоногоор чуулганы хугацааг сунгах эрх нь байдаг юм. Энэ аргыг хэрэглэх хэрэгтэй. Байнгын хорооны хуваарьт хугацаа хуульд 2, 3 дахь өдөр байдаг юм. Үүнийгээ ойлголц. Ингэж нэг хүний дур зоргоор Их Хурлын ажлыг явуулахаа болих хэрэгтэй. Энэ чинь парламентын зөвшилцлийн байгууллага. Хэн нэгэн диктатур этгээд орж ирээд дураараа болгож байдаг байгууллага биш шүү. Төрийн өмчийн хороо биш шүү Их Хурал. Төрийн өмчийн хорооны дарга шиг сүүлийн үед авир гаргаад байна. Асуудал хэлэлцэхэд хойшлууллаа гэх юм, хэн болчихсон юм бэ, хуультай орон шүү. Өнөөдөр Монголд даргын зарчим биш хуулийн зарчим байгаа шүү. Үүнийг Ардчилсан намын бүлэг бүлэг дээрээ яриарай дур зоргоороо авирладаг Зандаахүүгийн Энхболдын асуудлыг, Батбаяр сайдын асуудлыг ярих гэж байхад хаана ч яриагүй байхад гэнэт Их Хурал дээр дараагийн 7 хоногт хойшлуулна гэж яриад сууж байна лээ шүү дээ. Сайдын асуудлыг 14 хоногийн дотор хэлэлцээд дуусгана гэсэн Их Хурлын хуультай юм. Байнгын хороо 7 хоногийн дотор дүгнэлт гаргана. Байнгын хорооны дүгнэлт гарснаас хойш 7 хоногийн дотор Их Хурал хэлэлцэж шийдвэрлэнэ гээд 32-д заасан байгаа. Үүнийг өнөөдөр хүртэл зөрчөөд явж байгаа. Миний  хэлж байгаа үгийг олон нийтэд хүргэ, Их Хурлын удирдлагад хүргэ.

Б.Гарамгайбаатар: -Би Нямдорж гишүүний саналтай санал нэг байгаа. Гэхдээ ажлын хэсэг энэ асуудлыг дотроо шийдээд орж ирэхийг хүлээе. 

Ц.Нямдорж: -Гарамгайбаатар даргаа, та миний үгийг битгий тасал. Би Их Хурал, төрд хамаатай юм ярьж байна. Дахиж энэ Их Хурлын удирдлага хуульд заасан дэглэмийг зөрчиж дур зоргоороо Их Хурал дээр асуудлыг ийш тийшээ болгодог явдлыг зогсоо эрх баригч бүлэглэл. Энэ чинь байж болдоггүй асуудал. Одоо Их Хурал дээр юу тогтох гэж байна вэ гэхээр нэг хүний дэглэм тогтох гэж байна. Дуртайгаа хойш нь татаж, дуртайгаа урагш нь татаж байдаг. Чуулганы хуралдааны өдөр Байнгын хороог хуралдуулж байдаг ийм Их Хурал гэж юу байсан юм бэ? Тэгвэл яах гэж тэр Их Хурлын хуульд 2, 3 дахь өдөр Байнгын хороодыг хуралдуулна гэж заачихсан байдаг юм бэ? Энэ арай дэндэж байна.  Бушуу туулай борвиндоо баастай гэж наадмын өмнө ингээд ирэхээр алдаатай юм гаргадаг. Олон алдаатай шийдвэр гаргаж байсан шүү наадмын өмнө ингэж яаруулж байж энэ чинь эргээд Монголын төрийн самарч байгаа шүү. Стратегийн ач холбогдол бүхий салбарт гадаадын хөрөнгө оруулалтыг хязгаарлах тухай хуулийг яг наадмын өмнө ингэж баталсан юм. Үр дүн нь юу боллоо, наадахаа болиоч гэж гуйгаад ядсан юм, болиорой. 

Б.Гарамгайбаатар: -Нямдорж гишүүнээ таны хэлсэн саналтай би санал нэгдэж байна. Тийм учраас ажлын хэсгийнхэн эхлээд саналын томьёоллоо зохицуул. Тэгээд Газрын тосны тухай хуулийг түр хугацаагаар хуралдах асуудлаас орхиё, ажлын хэсэг тохироод боломжтой гэж үзвэл Байнгын хороо дахиж хуралдах ийм боломж байна. Өнөөдрийн Эдийн засгийн байнгын хорооны хэлэлцэх асуудлууд үүгээр дууслаа. Хуралд хүрэлцэн ирсэн гишүүд, оролцогчдод талархал илэрхийлье.

Соронзон хальснаас буулгасан:

ПРОТОКОЛЫН АЛБАНЫ


ШИНЖЭЭЧ                                                                           М.НОМИНДУЛАМ

